ЎҚИНГ, БУ СИЗГА ҲАМ ТЕГИШЛИ!

(1999-yil)

Саратоннинг жазирама қуёши атрофни оловдай ёндираётган кунларда ҳамма соя-салқин жойларда, сув бўйида иссиқдан сақланишга ҳаракат қилади. Шундай пайтларда пойтахтимизда сўлим жойларнинг кўплиги жонга оро киради. Тошкентнинг қоқ марказидан ўтадиган Анҳор бўйи жазирама иссиқ пайтлари айниқса гавжум бўлади. Қани энди имкон бўлса-ю, йўловчилар ҳам Анҳорнинг тиниқ сувларига бир шўнгиб чиқиб, маза қилишса! 

Ўрдадаги кўприкдан сувга сакраётган турли ёшдагиларга ўтган-кетганлар ҳавас билан қарашади. Беихтиёр, таниқли кино артисти Рустам Саъдуллаев ўсмирлик чогида рол ижро этган ўша машҳур «Нафосат» бадиий филми ёдга тушади. У пайтлар Анҳорнинг сувлари янада мусаффороқ бўлгани аниқ! Афсуски, табиатдаги энг катта бойлигимиз бўлган сув софлигини сақлашга етарли эътибор беролмаяпмиз. 

Душанба куни эрталаб Анҳор бўйига йўлим тушиб қолди. Атрофда чўмилувчилар ўзларидан кейин ташлаб кетган тарвуз-қовун пўчоқлари, бўшаган ичимлик идишлари, қогоз парчалари ётганига гувоҳ бўлдим. Бу ҳам майлику-я, экологик тарбияси етарли бўлмаган айрим шахслар ана шу чиқиндиларни сувга отаётганига нима дейсиз? Ахир, сувга аҳлат ташлаш у ёқда турсин, ҳатто тупириш гуноҳ саналганлиги наҳотки ёдимиздан чиққан бўлса?! Шаҳарнинг қоқ марказидаги манзара ана шунақа. Бундай ҳолатни бошқа сув ҳавзаларида ҳам айнан кузатиш мумкин. Бу эса, кишиларимизда дам олиш маданияти етишмаётгани ҳақида сўз юритишимизга асос бўлади.

Бир ўйлаб кўринг, Анҳор бўлмаса атрофдаги улкан дарахтлар сиз-

у бизни саратон офтобидан сақлайдиган даражада ўсган бўлурмиди? Ва биз фарзандларимизни мана шундай оромбахш гўшаларда сайр қилдира

олармидик? Жавоб эса ҳаммамизга аён ва аниқ.


Кўпинча, чет элларда шаҳар аҳолиси қандай ҳордиқ чиқариши ҳақидаги лавҳаларни телевидение орқали кўрсатиб туришади. Эътибор берган бўлсангиз, ҳатто АҚШ пойтахти Вашингтоннинг Оқ уй атрофидаги майсазорларида ҳам кишилар бемалол ётволиб дам олишаётган бўлади. Бироқ, ўзлари олиб келган озиқ-овқат чиқиндиларини ўша ерга ташлаб кетиш уларнинг хаёлига ҳам келмайди. Аксинча, қолган-қутган нарсаларни целофан пакетларга жойлаб, ўзлари билан олиб кетиб, яқин-атрофдаги аҳлат қутиларига ташлашади. 


Ватандошларимизда мавжуд бўлган экологияга беписанд муносабатни йўқотиш учун тарбиявий ишларни кучайтириш лозим. Шаҳар ва туман ҳокимиятлари, қолаверса санитария-эпидемиология станциялари ёз ойларида сув ҳавзалари атрофида ўз ходимлари навбатчилигини ташкил қилишса, деган таклиф киритишни лозим топдим. Ана шу ходимлар аҳоли ва айниқса, ёшлар ўртасида тушунтириш ишлари олиб боришсин, кўчма аҳлат қутилари ўрнатиш ва чиқиндиларни ўз вақтида олиб кетилишини назорат қилишсин. Одамлар гавжум жойларга сув мусаффолигини сақлаш ва чиқиндиларни ташлаб кетмасликка ундовчи лавҳалар ўрнатиш ҳам самара бериши мумкин. Табиатни булгаётган кишиларни кўрганда «менга нима» демай, уларни тартибга чақириш, қадимий анъаналаримизни тиклашга эътиборни қаратиш зарур.

Мамлакатимизнинг барча шаҳар ва қишлоқларидаги сув ҳавзалари 

мусаффолигини сақлаш дилида ватан туйгуси мавжуд бўлган ҳар бир кишининг бурчига айланиши керак. Зеро, она табиатни ҳурмат қилсак, табиат биздан ўз неъматларини дариг тутмайди. 

